
Ishq-u oshiqlik yoʻlinda iqtido boʻldum sanga,
Kipruking lashkarlari-chun Karbalo boʻldum sanga,
Noz-firoqing zahmatidin bedavo boʻldum sanga,
Ko‘rgali husnungni zor-u mubtalo bo‘ldum sanga,
Ne balolig‘ kun edikim, oshno bo‘ldum sanga.

Farq etolmam otashi ishq birla gulxandin koʻngul,
Hajr oʻti bois qarodur chu zaminkandin koʻngul,
Vasling istab har nafas qushdek uchar tandin koʻngul,
Har necha dedimki kun-kundin uzay sandin ko‘ngul, 
Vahki, kun-kundin batarrak mubtalo bo‘ldum sanga.

Gulxani ishq birla bagʻrim kuydirish jazm aylading,
Shum raqiblar ahligʻakim har qachon hilm aylading,
Tiygʻi paykoning koʻngulgʻa sanchimoq ilm aylading,
Men qachon dedim, vafo qilg‘il manga, zulm aylading, 
Sen qachon deding, fido bo‘lg‘il manga, bo‘ldum sanga.

Koʻzlarim tushgach koʻzungga, tanni tark etdi sihat,
Jonsiton nigohlaring man bandani aylar surat,
Chun yuzungni ol qilibdurkim bu holimdin uyat, 
Qay pari paykarg‘a dersen, telba bo‘ldung bu sifat,
Ey pari paykar, ne qilsang qil manga, bo‘ldum sanga.

Dil, chin oshiqligʻ mayidin sipqarib xummora boʻl,
Mehri olam tegrasinda aylanib sayyora boʻl,
Qil muruvvat ham futuvvat otigʻa savvora boʻl,
Ey ko‘ngil, tarki nasihat ayladim, avvora bo‘l,
Yuz balo yetmaski, men ham bir balo bo‘ldum sanga.

Chun vatandin ayru tushgan jon gʻaribimdur mudom,
Mehri ishqing jonfizoligʻkim tabibimdur mudom,
Fikr-u yoding uyqusiz tunlar habibimdur mudom,
Jomi Jam birla Xizr suyi nasibimdur mudom,
Soqiyo, to tarki joh aylab gado bo‘ldum sanga.

Qutbi oshiqliqgʻa yetmas hech birikim joh aro,
Kim muhabbat shevasi teng ham gʻaniy-qashshoq aro,
Shodiyor, sozing chalolmas hech kimi mashshoq aro,
G‘ussa changidin navoye topmadim ushshoq aro,
To Navoiydek asir-u benavo bo‘ldum sanga.

Shodiyor PO‘LATOV,
Samarqand viloyati Urgut tumanidagi 65-maktabning 

oliy toifali ona tili va adabiyot o‘qituvchisi



Butun umrini ma’rifat ulashishga bag‘ishlagan 
insonlar qorong‘u kechani munavvar qilgan yul-
duzga o‘xshaydi. Olimlik martabasi, ustozlik ma-
qomi, shogirdlik burchi oldida sodiq qolish, ibrat 
namunasiga aylanish har kimga ham nasib etmay-
di.

1935-yil 4-oktabrda Namangan viloyati, Koson-
soy shahrida etikdo‘z oilasida tug‘ilgan, Alisher 
Navoiy nomidagi Toshkent davlat o‘zbek tili va 
adabiyoti universiteti professori, filologiya fanlari 
doktori Hamidjon Homidiy chin ma’noda kelajak 
avlod, shogirdlar uchun ibrat maktabini yarat-
ib ketdi. 1956–1961-yillarda Nizomiy nomidagi 
Toshkent davlat pedagogika institutida tahsil ol-
gan Hamidjon Homidiy 2016-yilgacha o‘zi o‘qigan 
shu dargohda faoliyat ko‘rsatdi. Dastlab, “O‘zbek 
tili” kafedrasida o‘qituvchi, 1963–1967-yillar-
da institutning aspirantura talabasi bo‘lgan. 
1982–2010-yillarda universitetning “Hozirgi 
о‘zbek adabiyoti” hamda “О‘zbek klassik adabi-
yoti” kafedralarini boshqardi. Qamrovli olim va 
fidoyi ustoz sifatida o‘zi o‘qigan dargohning nufu-
zli oliy ta’lim muassasalaridan biriga aylanishiga 
hissa qo‘shdi. Hatto, nofilologik yo‘nalish talaba-
lari ham o‘zbek mumtoz adabiyoti durdonalaridan 
bahra topishi, so‘z mulkining sultoni, o‘zbek tili 
va adabiyotining asoschisi Alisher Navoiy ijodini 
o‘qib o‘rganishi uchun maxsus “Navoiyshunoslik” 
kursini tashkil etdi. 

Ustoz Hamidjon Homidiyning “Dо‘stlik” ordeni, 
“Mustaqillikning 15 yilligi”, “Xalq maorifi a’loch-
isi” nishonlari bilan taqdirlanishi umr bo‘yi dars-
lik va qo‘llanma, kitob va risola, ilmiy maqolalar 
yozgani, Sharq adabiyotining nodir namunalarini 
tarjima qilgani, ta’lim dargohlariga munosib sho-
girdlar yetishtirgani, tinim bilmay ustozlik qilgani 
samarisidir.

Ustoz Hamidjon Homidiy yurtimizdagi qo‘ly-
ozma fondlar, xususan, O‘zbekiston Respublikasi 
Fanlar akademiyasi Abu Rayhon Beruniy nomidagi 
sharqshunoslik instituti qo‘lyozma fondi, O‘zbeki-
ston Respublikasi Fanlar akademiyasi Alisher 
Navoiy nomidagi Davlat Adabiyot muzeyidagi 
qo‘lyozma manbalarni o‘qish, ko‘chirish, ilm ahliga 
yetkazish yo‘lida kamarbasta bo‘ldi.

Hamidjon Homidiy domlaga xos fazilatlardan 

IBRAT SOHIBIIBRAT SOHIBI

Mo‘minjon Sulaymonov, Husnigul Jo‘rayeva

biri u ilmiy-ijodiy izlanishlar jarayonida qo‘lga 
kiritgan yangi dalillarni keng jamoatchilik e’tibori-
ga havola etishga oshiqardi. Ustoz firdavsiyshunos 
sifatida o‘lmas “Shohnoma”ning qo‘lyozma, tosh-
bosma va nashriy nusxalarini qiyosiy-tipologik ji-
hatdan tekshirib chiqdi.

Qo‘lyozma manbalardagi farq va tafovut-
lar, chalkashlik va kamchiliklarni bartaraf etdi. 
“Shohnoma”dagi xalq qahramonligi, vatanparvar-
lik, adolat va ma’rifat g‘oyalarining badiiy talqin-
iga bag‘ishlangan risola va kitoblar chop ettirdi. 
“Shohnoma”ning bir o‘zbekcha tarjimasi” mavzusi-
da nomzodlik (1967), “Firdavsiy va o‘zbek adabiy-
oti” mavzusida doktorlik dissertatsiyasini himoya 
qildi.

Zabardast olim Hamidjon Homidiy Sharqdan 
yetishib chiqqan tasavvuf allomalari, avliyolari 
hayoti va faoliyati to‘g‘risida ma’lumot beruvchi 
“Tasavvuf: Qaraniydan Rushdiygacha” kitobining 
muallifidir. Kitobda tasavvufning turli yo‘nalishiga 
mansub shayx va oriflar hayoti, zikri mavjud. Riso-
lada Boyazid Bistomiy, Mansur Halloj, Abdulhasan 
Harraqoniy, Abu Said Abulxayr kabi jununtabiat, 
iloh ishqining sarhushlari, Junayd Bog‘dodiy, Zu-
nnun Misriy, Abdulloh Ansoriy, Abu Homid G‘az-
zoliy, Najmiddin Kubro kabi valiylar, o‘zbek ki-
tobxoniga unchalik tanish bo‘lmagan Abulqosim 
Kushtigiriy, Abul Abbos Qassob, Muhammad Hafif 
kabi tasavvuf shayxlariga o‘rin berilgan. Hamidjon 
Homidiyning tasavvuf ilmiga oid kitob, risolalari 
olimning Islom tarixi, Movarounnahr tasavvufini 
chuqur bilishidan darak beradi. 

Ustoz Hamidjon Homidiy “Mashriqzamin – hik-
mat bo‘stoni” kitobida “O‘z qiyofasiga ega bo‘lma-
gan kishi shaxs emas”, deb yozgan edi. E’tibor 
qaratilsa, Hamidjon Homidiy domla o‘zi yozgan, 
manbalardan o‘qib o‘rgangan ezgu amallarga do-
imiy rioya qilgan, ham olim, ham inson sifatida 
fikr-amal mushtarakligiga erisha olgan.

2024-yil 11-yanvarda ustoz Hamidjon Homidiy 
vafot etdi. Bugun yurtimizning turli oliy darg-
ohlarida Hamidjon Homidiy domlaning shogird-
lari faoliyat yuritmoqda. Ustoz qoldirgan ma’naviy 
meros, o‘git-nasihatlar shogirdlar uchun dasturu-
lamal vazifasini o‘taydi.

